
sþ. 155. Tillaga til þingsályktunar [89. mál]
um glímukennslu i skólum.

Flm.: Benedikt Gröndal, Karl Kristjánsson, Alfreð Gíslason,
Kjartan J. Jóhannsson.

Alþingi ályktar að beina þeirri áskorun til ríkisstjórnarinnar, að hún geri ráð-
stafanir til þess, að fullnægt verði á raunhæfan hátt ákvæðum gildandi laga og
reglugerða um, að í öllum skólum landsins sé piltum gefinn kostur á tilsögn í ís-
lenzkri glímu.

Greinargerð.
Íslenzka glíman er þjóðaríþrótt, sérstæð og karlmannleg. Hún er menningar-

arfur, sem ekki má glatast.
Glímunni fylgir, ef rétt er á haldið, þjálfun líkama og sálar. Hún krefst kunn-

áttu, lagni, fimi og orku, en einnig krefst hún skilnings á hæfni og aðstöðu mót-
herjans, svo og sjálfstæðis, af því að í glímunni mætir maður manni, án þess að geta
treyst á nokkurn annan en sjálfan sig. Þá eru og reglur hennar strangar um hátt-
visa framkomu og drengilega.

Allt þetta gerir það að verkum, að íslenzka glíman er áhrifamikil til uppeldis.
Hún herðir stál manndómsins hjá þeim, sem iðka hana, eflir hreysti þeirra, dug
og drengskap.

Fyrrum iðkuðu sveinar almennt glímu af sjálfsdáðum, enda var þá glíman
venjulegur skemmtiþáttur á samkomum, - jafnvel oft við kirkjur.

Nú er þetta breytt. Margt veldur, og skal ekki gerð tilraun til að rekja það hér.
En gildi glímuunar hefur alls ekki breytzt. Það er aðalatriði i þessu sambandi.
Aðrar íþróttir hafa komið til sögunnar. Þær eru margar ágætar og skulu sízt last-
aðar. En engin þeirra getur tekið við hlutverki glímunnar, fyllt sæti hennar sem
þjóðaríþróttar og haft sama menningarlegt gildi og hún.

Skólalöggjöfin ráðstafar nú orðið miklu af tíma æskumanna og fjöri, sem þeir
áður réðu sjálfir yfir og vörðu meðal annars til að iðka glímu. Skólarnir verða að
athuga þetta og verja meiru til glímuæfinga en almennt er gert. Glíman má ekki
hverfa úr sögunni.

Skylda skólanna í þessu efni hefur vakað fyrir Alþingi, þegar íþróttalögin, sem
nú gilda, voru sett. 114. gr. þeirra segir:

"Enn fremur skulu piltar í öllum skólum eiga kost á tilsögn í glímu."
Í reglugerð um leikfimikennslu og íþróttaiðkantr i skólum frá 8. marz 1944 segir

einnig:
.,Gefa skal nemendum tækifæri til þess að læra glímu, frjálsar íþróttir og knatt-

leiki. Slík kennsla fari fram i námskeiðum, útitímum eða frímínútum."
Loks eru ákvæði í gildandi námsskrá fyrir skólaíþróttir. Þar segir, að því er

snertir 10-12 ára drengi:
"Þá má einnig veita tilsögn í undirstöðuatriðum glímu og frjálsra íþrótta.
Glímuæfingar skulu miðast við kennslu höfuðbragða glímunnar og vörnum við

þeim."
Enn fremur segir i sömu námsskrá að því er viðkemur 13-16 ára drengjum:
"A þessu tímabili skal nemendum kennd glíma, svo að þeim séu töm öll brögð

og varnir við þeim. Þeim skal einnig leyft að þreyta glímu innbyrðis, og skal þá
aðallega láta þá glíma bændaglímu og einkunnaglímur. Þeim skulu kynnt glímulög."

Lögin, reglugerðin og námsskráin bera greinilega með sér, að ætlazt er til, að
skólarnir gefi piltum kost á að læra glímu. Hins vegar munu þessi ákvæði vera dauðir
bókstafir hjá mörgum skólum og af hálfu þeirra skóla alls enginn kostur gefinn á
glímukennslu. Beint og óbeint verða því þessir skólar til að beina áhuga ungra sveina
frá glímuiðkun, og vinna þeir þess vegna að hnignun þessarar ágætu, þjóðlegu íþróttar
- öfugt við það, sem til er ætlazt.

Tillaga þessi stefnir að því, að Alþingi leggi fyrir ríkisstjórnina (menntamála-
ráðherra) að gera ráðstafanir til, að áðurnefnd ákvæði verði ekki lengur dauðir bók-
stafir hjá skólunum.


